
Non é un artífice retórico nin un truco técnico: a luz que desde o fondo emana misteriosamente dos seus cadros, é a súa mesma luz, a súa luz interior. Esa que con esforzó e sacrificio atopa, revelación máis aló das apariencias, unha vez sublimada a experiencia agónica, necesaria para chegar a través da dor á alegría. Porque Yolanda contaxia enerxía, alegría. Non é a súa unha alegría superficial nin algareira, senón unha alegría serena que enche pero que non se desborda, harmoniosa, equilibrada. A que deita da sabiduría. Así é a súa obra. Esta vez inspírase nas moradas de Santa Teresa, sobre todo na quinta, a que recolle o momento no que a alma, superada a noite escura, comeza a albiscar a iluminación que a levará, nun estadio superior, ao cuarto máis segredo do castelo, á comunión co amado. Yolanda Ferrer é unha artista capaz de afondar nas cavernas do ser, nas augas máis oscuras, para a través dun proceso que ela simboliza na metamorfose da eiruga da seda, chegar á liberación da crisálida. Unha revelación efémera, a penas entrevista, pero revelación á fin. Ficamos fascinados polo intimísmo delicado, pola suxerencia, pola enigmática elegancia das fotografías que expón no Centro de Arte Atlántica. Veladuras gasas, transparencias envolventes que teñen que ver máis co soño que coa vixilia. Esa narratividade secuencial, ese xogo sutil entre luces e sombras en mutuo diálogo, mutuamente invadidas como a fronteira lábil dos amantes. Ou esa luz que ven desde atrás, de dentro cara afora, como saída dun túnel algodonoso, acolledor, uterino. Esas marabillosas caixas de luz recordan a percepción que temos cando pechamos os ollos e nos mergullamos noutro espacio, caíndo á claridade vertixinosa de nós mesmos. Fundindo, disolvendo o eu na plenitude harmónica do todo.

